‘Sbardun i’r Meddwl’ gan Siôn Meredith.


Meddwl am.....fyw’n wyrdd.

Gwyrdd ydi’r lliw fydda i’n licio ei weld wrth ddod at oleuadau traffig. Os bydda i’n gweld golau gwyrdd yn y pellter, mi fydda i’n rhoi fy nhroed ar y sbardun a mynd amdani cyn i’r golau droi’n goch.  Tybed ydych chi, fel fi, pan fyddwch chi ar frys, yn fflachio golau’r car ar oleuadau traffig sydd newydd droi’n goch yn y gobaith y bydd o’n troi nôl yn wyrdd ar ei union? 

Erbyn hyn, rydyn ni’n gallu defnyddio system golau traffig i brynu car newydd.  Yn ôl y drefn newydd, mae sticer coch ar gar newydd yn newyddion drwg.  Y car hefo’r sticer mwya gwyrdd, ar y llaw arall, fydd yn cynhyrchu’r lleiaf o garbon deuocsid – y nwy sy’n newid yr hinsawdd ac yn gwneud i’r byd gynhesu. 
Yn ôl y diwydiant moduro, sy’n cael eu gorfodi i gyflwyno system fel hyn i’n helpu i ddewis car newydd, dydych chi a fi ddim yn malio pa mor wyrdd ydi’n ceir ni. Steil, chwaeth a pherfformiad dyn ni’n chwilio amdano mewn gwirionedd, nid pa mor wyrdd ydy’r cerbyd.
Mae ‘na le i gredu eu bod nhw’n iawn. Wyddech chi fod un o bob pump o bobl y byd yn defnyddio 80% o adnoddau’r byd? Mewn geiriau eraill, gwledydd tlawd y byd sy’n talu’r pris am ein bywyd moethus ni.  Ac mae nifer o wledydd tlota’r byd yn gweld llai o wyrdd erbyn hyn wrth i’r tywydd newid – mae’r borfa’n mynd yn brinnach wrth iddi fynd yn sychach yn rhai o wledydd Affrica.

Ond mae golau gwyrdd yn gallu dod o lefydd annisgwyl. Wrth agor cynhadledd ar y newid yn yr hinsawdd yn yr Almaen, datgelodd Brenhines Lloegr ei bod hi wedi gweld y golau gwyrdd. Mae hi wedi gwneud ei phalasau’n wyrddach, ac mae hi’n cefnogi cynllun i osod tyrbinau o dan y dŵr yn yr afon Tafwys er mwyn creu ynni ar gyfer Castell Windsor. Ac mae ei limos hi bellach yn rhedeg ar LPG – tanwydd sy’n wyrddach na phetrol cyffredin a diesel. 
Mae’r byd naturiol yn hardd iawn, yn llawn o anifeiliaid a chreaduriaid:
Gwnaeth Duw bob math o greaduriaid gwyllt, pob math o anifeiliaid, ac ymlusgiaid a phryfed gwahanol i fyw ar y ddaear. Roedd Duw yn gweld bod hyn yn dda. (Genesis 1:25)

A’n cyfrifoldeb ni ydy gofalu am ein daear:
Dyma'r Arglwydd Dduw yn cymryd y dyn a'i osod yn yr ardd yn Eden, i'w thrin hi a gofalu amdani. (Genesis 2:15)
Mae Duw wedi rhoi cymaint i ni, beth am i ni wneud rhywbeth gwyrddach er mwyn gwneud y gorau ar gyfer y genhedlaeth nesa a gwarchod creadigaeth Duw?

